Gwasanaethau Boreol i Ysgolion Uwchradd  -  gol. Catrin Lewis


HEDDWCH
· Emyn
· Thema ein gwasanaeth ni heddiw yw Heddwch.  Gwrandewch ar eiriau Iesu Grist o’r Bregeth ar y Mynydd, lle mae’n esbonio sut y dylai Cristnogion fyw.  Galwodd e’r dyrfa i ddod i wrando ar ei eiriau, ac mae’n gofyn i ni wneud yr un peth. 
Mae’r rhai sy’n teimlo’n dlawd ac annigonol wedi eu bendithio’n fawr,
oherwydd mae’r Un nefol yn teyrnasu yn eu bywydau.
4 Mae’r rhai sy'n galaru wedi eu bendithio’n fawr,
oherwydd byddan nhw’n cael eu cysuro.
5 Mae’r rhai dinod sy’n cael eu gorthrymu wedi eu bendithio’n fawr,
oherwydd byddan nhw’n etifeddu'r ddaear.
6 Mae’r rhai sy'n llwgu a sychedu am gyfiawnder wedi eu bendithio’n fawr,
oherwydd byddan nhw’n cael eu bodloni'n llwyr.
7 Mae’r rhai sy'n dangos trugaredd wedi eu bendithio’n fawr,
oherwydd byddan nhw’n cael profi trugaredd eu hunain.
8 Mae’r rhai sydd â chalon bur wedi eu bendithio’n fawr,
oherwydd byddan nhw’n cael gweld Duw.
9 Mae’r rhai sy'n hyrwyddo heddwch wedi eu bendithio’n fawr, 
oherwydd byddan nhw’n cael eu galw'n blant Duw.
10 Mae’r rhai sy'n dioddef erledigaeth am eu bod yn byw’n gyfiawn wedi eu bendithio’n fawr, 
oherwydd mae’r Un nefol yn teyrnasu yn eu bywydau. 
· Roedd Jim Walton yn cyfieithu’r Testament Newydd i bobl y Muinane (llwyth o Indiaid brodorol) yng ngwlad Colombia yn Ne America.  Ond roedd e’n cael trafferth gyda’r gair “tangnefedd” neu “heddwch”.
· Yn ystod yr amser hyn, roedd Fernando, pennaeth y pentref, wedi cael addewid o reid mewn awyren i le arall ymhell i ffwrdd.  Petai e’n gorfod cerdded, byddai wedi cymryd tri diwrnod iddo. 
· Yn anffodus, methodd yr awyren â chyrraedd y pentref mewn pryd, felly dechreuodd Fernando gerdded.  Ond ar ôl iddo gychwyn, cyrhaeddodd yr awyren.  Aeth rhedwr ar ei ôl a’i alw nôl.  Serch hynny, erbyn iddo gyrraedd nôl i’r pentref, roedd yr awyren wedi gadael! 
· Fel y gallwch ddychmygu, roedd Fernando yn gynddeiriog.  Aeth e at Jim Walton a dechrau gweiddi arno yn ei dymer.  Sylweddolodd Jim fod y pennaeth yn ailadrodd un peth dro ar ôl tro.  Yr ymadrodd oedd, “Does gynnon ni ddim un galon.”
· Gofynnodd Jim beth oedd ystyr “does gynnon ni ddim un galon”, a ffeindiodd ei fod yr un peth â dweud “Does dim cariad rhyngoch chi a fi.”  Sylweddolodd Jim felly bod “cael un galon â rhywun” yn gallu cael ei gyfieithu i feddwl “heddwch”. 
· Oes gennym ni un galon â’n gilydd?  H.y. oes dim byd yn dod rhyngom ni?  Oes gennym ni heddwch yn ein perthynas â’n gilydd?

Gweddïwn
Ein Tad, 

Cadw ni rhag bod yn bobl anodd. 

Cadw ni rhag colli tymer, a bod yn flin.  

Cadw ni rhag bod yn rhy feirniadol o eraill.  

Cadw ni rhag meddwl amdanom ni ein hunain yn unig.  

Cadw ni rhag bod yn anghwrtais, a helpa ni i ystyried eraill yn ein geiriau 
a’n gweithredoedd. 

Helpa ni i wneud ac i fod i eraill yr hyn hoffem ni iddyn nhw fod i ni.

Trwy Iesu Grist.

Amen 

Peter Hallam

